
KONTROL MOZIOA

COVID-19 OSASUN KRISIAN DONOSTIAKO IKASLEEN EGOERARI  BURUZKOA,

Garbiñe  Alkiza  Lopez  de  Samaniego  EH  BILDU  udal  taldeko  zinegotziak,  Udalbatzaren  Organo
Araudiko 98.  artikulua oinarri,  mozio hau aurkezten du,  Udalbatzan azter dadin.  Mozioa 2020ko
maiatzaren 11n Pertsonen Zerbitzuan Batzordean aurkeztutako interpelazioaren ondorioa da.

JUSTIFIKAZIOA

COVID-19 pandemia krisia dela eta, haurrak eta gaztetxoak etxean geratzeko agindua eman eta
EAEko Hezkuntza Sailak hezkuntza presentziala eten zuen martxoaren 14an. Beraz, ikasle guztiek
etxean geratu behar izan dute; eta ikasleek, etxetik online jarraitu behar izan dute beraien heziketa
prozesua. Ondorioz, krisi egoera honetan, ikasketa prozesuaren egunerokotasunaren etenak ahalik
eta eragin txikiena izate aldera, telematikoki eta digitalki egiteko baliabidea nagusitu da.

Baina,  egoera  honek  hainbat  gatazka  eta  gabezia sortu  ditu.  Hainbat  hezkuntza  komunitatetan,
internet arrakala uste baino handiagoa dela baieztatu ahal izan  baita, eta ez bakarrik hori: gailuen
(ordenagailu, tablet) gabeziarekin ere aurkitu baikara. 

Eustaten arabera1, 2019an, EAEn, seme-alabak dituzten familiei dagokienez, %91,2k ordenagailua du
etxean. Hau da, seme-alabak dituzten familien % 8,8k ez dute ordenagailurik. Datu horiek Donostiara
ekartzeko kontuan hartu behar dugu 2018an 35.545 ikasle matrikulatu zirela unibertsitatez kanpoko

hezkuntza-mailetan, horietako %40 eskola publikoan2. Eta ikusi ahal izan dugun moduan, Donostian
gune batzuetan ordenagailurik ez duten ikasle kopurua oso garrantzitsua da. Zenbaki horien atzean,
alboratu ezin ditugun errealitateak daude. Ehunka haur donostiarri buruz ari gara (apirilaren hasieran
130 donostiar ikasle ordenagailurik gabe zeuden eta 156 haur konexiorik gabe).  Ondorioz, ikasle
askok  oraindik,  etxeratu  zirenetik,  ez  dituzte  online  ikasketak  jaso.  Eta  oraindik  ere,  maiatzean,
aurretik aipatutako kopuru horretatik, ikasle talde batek Internet eta gailurik gabe jarraitzen du. 

Honek ikasleen arteko mailaketa sortu dezake. Izan ere, batzuek aurrera egingo dute online bidezko
tresnekin,  eta beste batzuek atzean gelditzeko arriskua izango dute.  Argi  dago ikasle eta familia

1 https://www.eustat.eus/elementos/Panorama-de-la-Sociedad-de-la-Informacion-Euskadi-2020-(pdf,-3MB)/  
inf0017264_c.pdf

2 Barómetro de Economía Urbana 2018, 54. orrialdea. 
http://www.fomentosansebastian.eus/images/observatorio_urbano/datos_estadisticos/anuarios_economicos/
_Barometro_2018_ES.pdf

hauen beharrak haien egoera sozioekonomikoarekin lotura zuzena duela, eta jarritako sistema honek
haur horiengan eragin negatiboa duela; ondorioz, neurriak hartzen ez badira gero atzerago gelditzeko
arriskua izango dute.

Badakigu hauek konpontzeko neurri asko Hezkuntza Sailak hartu beharko lituzkeela, eman litezkeen
egoerak ekiditeko. Baina Donostiako Udalak ere pausoak eman ditzake Donostiako ikasle askok bizi
duten egoera honi aurre egiteko. Horrela egin dute Euskal Herriko beste hainbat udalek ere, haien
ikasleen online ikasketak bermatzeko asmoz (Errenterian, Legorretan, Amasa-Villabonan, Bergaran,
Ordizian, Elgetan...)

Horiek horrela, guztiz gauzagarriak  ziren zenbait proposamen  aurkeztu genizkion Udal Gobernuari
apirilaren 6an, hezkuntza-komunitatearekin adostu beharko liratekeenak, eta, nolanahi ere, osasun-
berme guztiekin gauzatu beharko liratekeenak, birusaren hedapenari eustea baita gaur egun gizarte
osoaren lehentasuna.

Apirilaren 17an idatziz  jaso genuen erantzuna,  eta esan beharra dugu aurkeztutako proposamen
sortaren aurrean eskasa izan dela Udal Gobernuaren erantzuna. Haren arabera proposamenetako
batzuk ez baitziren Udalaren eskumenekoak eta Eusko Jaurlaritzari zegozkiola, baina argi dago, beste
udalerri  batzuetan  egin  bezala,  Udal  Gobernu honek eskolekin  harremanetan jarri  eta  erantzun
zuzena eman diezaiekeela donostiar ikasle zaurgarrienei.   Baina hori egin ez,  eta apirilaren 27an
arloko zinegotzi ordezkariari hainbat eskolek oraindik zuten beharren berri ere eman genion.

2020ko maiatzaren 11n egindako batzordean erantzundakoaren harira, Udalak bitartekari lana egin
du eta eskolen beharrak Eusko Jaurlaritzari bidali dizkio, eta hori nahikoa izan omen du Donostiako
ikasleen egoera  konpontzeko.  Baina  jakin  badakigu,  eskolek  horrela  esanda,  Eusko  Jaurlaritzako
Hezkuntza Sailak ez dituela eskaera guztiak erantzun, eta kasu batzuetan eskolak eurak izan direla
baliabideak ikasleen eskura jarri dituztenak (benetan horrelako baliabiderik ez dutenean). Hala ere,
oraindik ere donostiar ikasle askok internet eta gailurik gabe jarraitzen dute. 

Gainera, Hezkuntza Sailak SIM txartelak eman dizkie Lehen Hezkuntzako 5. eta 6. mailetatik goragoko
haurrei, haien arabera 10 urtetik aurrera hasten baitira telelanarekin. Hori horrela, egia da baita ere
3. eta 4. mailako haurrek telelelana egiten dutela egun eta beraz, soluzio horrek ez du ikasle guztien
etxeko lanen jarraipena bermatzen.

Eskolekin elkarlanerako prestutasuna aipatu zuen zinegotzi ordezkariak, baina egia da gaur egun 
Udalak ez duela internet edo gailurik gabe dauden ikasleen kopururik. Eusko Jaurlaritzaren Hezkuntza
Sailak egindako lanarekin konfiantza duela aipatu zuen, baina argi dago Udal Gobernu honek ez 
duela Donostiako eskolen errealitatearen berri. 

Udal Gobernuak emandako proposamen haren erantzunean Donostiako Udalak konexio hori lortzen
lagunduko ziela familiei  esan zitzaigun,  eta gaur egun alarma-egoera hasi  eta bi  hilabete pasatu
direnean hori ez duela bete baieztatu dezakegu.

Horiek horrela, honako hau da behean sinatzen duen zinegotziak aurkeztutako KONTROL MOZIOA: 

1.- Udalbatzak hertsatuki eskatzen dio Udal Gobernuari Donostiako eskolekin harremanetan jar 
dadila ikasleek eta familiek klaseak online jasotzeko gaur egun dituzten beharrak identifikatzeko.

2.- Udalbatzak hertsatuki eskatzen dio Udal Gobernuari  Eusko Jaurlaritzako Hezkuntza Sailari 
galdetu diezaiola zenbat ikasle hornitu dituen eta zenbat geratu diren hornitu gabe guztira (ez 
bakarrik LH5 eta LH6ko ikasleak), eta lor dezala une honetan internet konexio edo gailurik ez duten 
donostiar ikasleen kopurua. 

3.-  Udalbatzak hertsatuki eskatzen dio Udal Gobernuari internet edo gailurik ez duten 
ikasleentzako baliabideak berma ditzala lehenbailehen.

Donostian, 2020ko maiatzaren 18an 

Garbiñe Alkiza Lopez de Samaniego
EH BILDU udal taldeko zinegotzia

